Прадмова 

Паважаныя чытачы, вашай увазе прапануецца кніга, якая павінна дапамагчы вам вывучыць прыгожае пісьменства на высокім узроўні, усвядомлена і мэтанакіравана, каб пасля, у школе, гэтак сама вучыць сваіх выхаванцаў глыбокаму пазнанню мастацтва слова. Укладальнікі «Хрэстаматыі» арыентаваліся на праграму курсаў «Уводзіны ў літаратуразнаўства» і «Тэорыя літаратуры», улічвалі  новыя дасягненні навукі пра літаратуру, стараліся як шырэй прадставіць урыўкі з прац не толькі беларускіх, але і замежных навукоўцаў. Не забытыя і да-следчыкі прыгожага пісьменства мінулых часоў — антычны філосаф Арыстоцель, тэарэтык класіцызму Буало, прадстаўнікі нямецкай, французскай, англійскай філасофскай думкі.

Для больш шырокага ахопу матэрыялу, зручнасці карыстання колькасць раздзелаў у дапаможніку павялічылася з трох да шасці, яны сталі называцца падрабязней, каб вам лягчэй было адшукаць патрэбны ўрывак з працы па пэўнай літаратуразнаўчай праблеме. Да прыкладу, раздзел ІІ мае назву «Вобраз. Вобразнасць. Тыпы вобразаў. Эвалюцыя вобразнай свядомасці. Літаратура і іншыя віды мастацтва», раздзел ІІІ — «Роды, жанры і жанравыя формы літаратуры, іх эвалюцыя і сучасны стан», раздзел IV — «Стыль, метад, літаратурны працэс. Літаратуразнаўчыя метады, напрамкі, школы». Такім чынам, ужо назвы раздзелаў паказваюць правільны шлях пошуку ісціны, дапамагаюць зарыентавацца ў вялікай колькасці крыніц, прадстаўленых у кнізе. 

У трэцім выданні дапаможніка не так падрабязна і шырока, як у ранейшым, прадстаўлены матэрыял пра сувязь літаратуры з грамадскім жыццём, адсутнічаюць многія маральна састарэлыя вытрымкі з даследаванняў і па гэтай праблеме, і па праблеме ідэйнай значнасці мастацтва, яго класавага характару. Затое шырока прадстаўлены крыніцы пра чытацкае ўспрыманне мастацкіх твораў, тыпы герояў, паказаных у іх, пра ўзаемаадносіны героевага, аўтарскага і чытацкага пачаткаў у працэсе стварэння і асэнсавання (пераасэнсавання) прыгожага. Лічым, што па адзначаных праблемах даўно наспела неабходнасць больш грунтоўнай размовы, якая даў но ўжо вядзецца на некалькіх узроўнях замежнымі літаратуразнаўцамі.

У дапаможніку істотна дапоўнены раздзел ІІ — пра вобраз і вобразнасць: прыведзены ўрыўкі з прац Ю. Борава, П. Паліеўскага і іншых вядомых аўтараў, належная ўвага нададзена праблеме эвалюцыі вобразнай свядомасці, а таксама тыпаў вобразаў пачынаючы з часоў старажытнасці і да нашых дзён. 

Раім уважліва аднесціся і да матэрыялаў пра творчыя набыткі розных літаратуразнаўчых школ і напрамкаў, у тым ліку «новай крытыкі», герменеўтыкі і інш., параўнаць іх з набыткамі прадстаўнікоў айчыннага літаратуразнаўства.

Кнігу могуць скарыстаць не толькі студэнты-філолагі, а і настаўнікі беларускай літаратуры, якія шукаюць неабходныя звесткі па тэорыі  літаратуры часта па розных крыніцах, і усе зацікаўленыя слоўным мастацтвам.

Дарагія чытачы, укладальнікі ўпэўнены, што прапанаваны вучэбны дапаможнік зробіць вашу працу спасціжэння сутнасці прыгожага больш лёгкай, што вы знойдзеце ў ім усё (ці пераважна ўсё), што па-трэбна мець пад рукой пры вывучэнні ўводзін у літаратуразнаўства і тэорыі літаратуры.

